მაკა კუკულავა
13.06.

ერთმოქმედებიანი პიესა
*

ცარიელი, ჩაბნელებული ოთახი, ცენტრში დიდი ფანჯარით. ზაფხული. ღამე. შემოდის ქალი. ანა. 50 წლის. მიდის ფანჯარასთან. აღებს ფანჯარას. წვიმს. მის სახეს, ძლივს ვარჩევთ, ფანჯრიდან შემოსული ღამის განათების შუქზე. სიჩუმე. ხმები სიჩუმეში. ანა ტირის. 

ისმის კარის გაღების და მოხურვის ხმა. შემდეგ ფეხის ნაბიჯების. სადღაც ახლოს, ვიღაც დადის. ანა ჩერდება. უსმენს ხმებს. ხმები ახლოვდება. ანა კარისკენ წავა. ინთება შუქი. ოთახში კაცი დგას. სანდრო. 50 წლის. ანა და სანდრო პირისპირ დგანან. ორივე შავებში. გვანან შეყვარებულებს, რომლებიც ერთმანეთს ელოდებიან.

სანდრო: 

რა გაკვირვებული სახე გაქვს?.. არ მელოდებოდი?..

ანა ზურგს აქცევს და ფანჯრისკენ წავა. სანდრო ოთახს თვალს გადაავლებს. 

სანდრო:

მარტო ხარ?

ანა: 

(ჩაეცინება) 

“მარტო”... უკვე აღარ... 

შეხედავენ ერთმანეთს.

სანდრო:

“უკვე აღარ” მელოდებოდი, თუ მარტო რომ აღარ ხარ, გული დაგწყდა...

ანა:

(აწყვეტინებს)

სანდრო, კარგი რა... 

სანდრო:

ე.ი. არ მელოდებოდი... 

სანდრო ცარიელ, გაყვითლებულ კედლებს ათვალიერებს, რომლებსაც ჩამოხსნილი სურათების, თაროების, კარადების კვალი ეტყობა. ანა სანდროს აკვირდება.

ანა:

აბა, მოგწონს?

სანდრო:

(ირონიულად)

დიდებულია...

ანა:

კარგია, ხო? 

სანდრო:

თურმე რამხელა ფართი ყოფილა... იმდენ ავეჯში არ ჩანდა...

ანა:

მეც ძალიან მომწონს...

ანა და სანდრო ოთახში წრეზე სიარულს იწყებენ.

სანდრო: 

ასე ხომ არ დავტოვოთ და დავრჩეთ?

ანა გაბრაზებით შეხედავს. სანდროს ეღიმება. პაუზა.

სანდრო:

ხო, კარგი, კარგი... ვხუმრობ... 

ანა: 

და შენ? აქ რო მოდიოდი, არ მელოდებოდი? 

სანდრო:

არა, ნინოსთან მეგონე...

ანა:

“ნინოსთან გეგონე”... 

სანდრო ოთახიდან გადის. წვიმის ხმა მატულობს. ანა ფანჯარას ხურავს. ისმის როგორ დადის სანდრო სხვა ოთახებში. ხმების ექოზე ვხვდებით, რომ სხვა ოთახებიც ცარიელია. სანდრო ბრუნდება. ისევ წრეზე იწყებენ სიარულს.

სანდრო: 

კარგად გიმუშავია, ამ 2 კვირაში...

ანა:

სამში.

სანდრო:

აჰ, დიახ, უკაცრავად, შემეშალა.

ანა არ პასუხობს. 

სანდრო: 

ვინ გეხმარებოდა?

ანა არ პასუხობს.

სანდრო:

ვინმე გეხმარებოდათქო?!

ანა: 

არავინ არ მეხმარებოდა!

სანდრო: 

იმიტომ, რომ არ გინდოდა... 

ანა:

(თავისთვის იმეორებს, რასაც სანდრო ამბობს)

“არ გინდოდა...”

სანდრო:

აბა, რა სიგიჟე იყო ეს ყველაფერი...

ანა:

“სიგიჟე”...

სანდრო:

დაგეცადა, ჩამოვიდოდი... 

ანა:

შენთვის რო მეცადა, სანდრო!.. ისევ ისე ვიჯდებოდი, როგორც...

სანდრო: 

როგორც რა? (სანდრო ჩერდება, უყურებს ანას, ანა სიარულს განაგრძობს) რა? რა? რა? როგორ იჯდებოდი?

ანა: 

როგორც 30 წელი!

სანდრო: 

ხოდა, ნუ წუწუნებ რა...

ანა: 

არ ვწუწუნებ!

სანდრო:

მიიღე ის, რაც გინოდა! ეს ხომ მოგწონს არა, ამ ჩამოფხრეწილ კედლებს რომ უყურებ?

ანა: 

ვგიჟდები, ისეთი კმაყოფილი ვარ! მართლა, სანდრო, მართლა! გგონია ვიტყუები?

სანდრო:

არა, რას ამბობ, შენ ხომ არასოდეს იტყუები, უბრალოდ საკუთარ თავს ატყუებ ხოლმე... (პაუზა) 2 კვირა ასე გიწყვიტავდა რამეს? 3 უკაცრავად...

ანა: 

მიწყვიტავდა სანდრო, მიწყვიტავდა! მე აღარ შემეძლო ასე! ჩემი ნერვებისთვის მიწყვიტავდა!

სანდრო: 

შენი ნერვები... მაგ შენ ნერვებზე რო დავდივართ ამდენი კაცი...

ანა: 

მიდი, მიდი, დიდი ხანია საყვედური არ გითქვამს... 3 კვირას ეხუმრები... როგორ გაძელი...

სანდრო:

არავინ არაფერს არ გსაყვედურობს. შეუძლებელია უკვე შენთან ლაპარაკი... 

სანდრო ჩერდება. უყურებს ანას, რომელიც ოთახში განაგრძობს სიარულს.

სანდრო:

რატო დადიხარ გამაგებინე? ასე ისტერიულად, რატო დადიხარ?

ანაც ჩერდება.

ანა:

შენ თვითონ დადიხარ!

სანდრო:

მე იმიტო დავდივარ, რო შენ დადიხარ! უკვე მეც გამაგიჟე რა!

ანა: 

“გიჟი”, “გიჟი”...

სანდრო:

ანა, დაჯექი ერთი წუთი... თავბრუ დამეხვა...

ანა:

ვაიმე, სანდრო! ძალიან გთხოვ!

სანდრო:

დავიღალე!

ანა:

ხოდა მიბრძანდი!

სანდრო:

ამ თავსხმა წვიმაში ვერსად მივბრძანდები... დავჯდეთ, ერთ წამს...

ანა:

ვერ დაჯდები!

სანდრო:

რატო ვერ დავჯდები... სკამები სად არი? (ეძებს) სკამები სად წაიღე, კაცო?.. აღარც ერთი არ დატოვე?

ანა სანდროსთან მიდის ახლოს, თვალები ანთებული აქვს.

ანა:

არა. გადავყარე. არ გითხრეს?

პაუზა.

ანა: 

რატომ მოხვედი?

სანდრო: 

ჩემი რაღაცეები მინდოდა...

ანა:

დედაშენთან წავიღე...

სანდრო:

ხოდა, ისე ჩაგიყრია, ვერაფერს ვპოულობ...

სად რა ვეძებო აღარ ვიცი...

ანა:

აქ შენი არაფერი აღარ არის.

სანდრო:

და შენ რა გინდა, აქ, ამ დროს, ამიხსნი?

ანა: 

რას ნიშნავს “რა მინდა” აქ? ჩემი სახლია! 

სანდრო: 

ხოდა ჩემიც არის! კიდევ ერთი ღამე ყოველ შემთხვევაში!

ანა: 

დიდხანს აპირებ აქ ყოფნას?

სანდრო: 

რა იყო, ვინმეს ელოდები?

ანა: 

მეცინება რა!

სანდრო: 

ხო ნინასთან მიდიხარ? დაგტოვებ ტაქსით, რომ გავალთ...

ანა: 

ვაიმე, არ მივდივარ ჯერ არსად!

სანდრო: 

აქ რა უნდა აკეთო? სკამიც კი არ ყოფილა, რომ დაჯდე...

ანა: 

შენ არ ინერვიულო მაგაზე, ძალიან გთხოვ.


სანდრო: 

კარგი ბატონო. გასაგებია.

პაუზა. 

სანდრო:

ისე დროზე წადი, ამ წვიმაში ტაქსს ადვილად ვეღარ გააჩერებ...

ანა:

დიდი მადლობა რჩევისთვის. 

სანდრო:

ხო, ნუ, მე გაგაფრთხილე... 

სანდრო ოთახიდან გადის. ანა ამოისუნთქავს. სანდრო ისევ ბრუნდება. 

სანდრო: 

ისე, ხვალ რომელზე მიდიხარ იქ?

ანა: 

სად გენაცვალე?

სანდრო:

აუტანელი ხარ...

ანა პასუხს არ სცემს.

სანდრო:

რომელზე აფორმებ ბინას “აფერისტებზე”?

ანა:

რატო არიან “აფერისტები”? მშვენიერი ხალხია! მე ძალიან მომწონს! და საერთოდ რა მნიშვნელობა აქვს შენთვის ვინ იცხოვრებს ამ სახლში ხვალიდან, ვერ გავიგე...

სანდრო: 

მართალი ხარ... ეგ მე აღარ მეხება, შენი საქმის შენ იცი... ადამიანებში რა კარგად ერკვევი, ამდენი ხნის მანძილზე ალბათ თვითონაც ხვდები...

ანა:

ოჰ, ოჰ, ვინ მეუბნება... ექსპერტი...

სანდრო:

მოკლედ... მე ე.ი. არაფერში გჭირდები, გააფორმებთ და წამოხვალ. რომელზე მიდიხარ?

ანა:

ვაიმე, დილას! (თავისთვის) აბარე ეხლა ამას “აჩოტები”... მიდი, აბა, იშოვე მაგ ფასად კლიენტი, ამ ჩამპალ ბინას რომ იყიდის...

სანდრო: 

მე რატო უნდა მეპოვა, მე არც ვაპირებდი... შენი ახირებაა...

ანა:

და ჩემი ბინა!

სანდრო:

ხო, ნუ შემჭამე რა! მარტო კედლები იყო თუ კარგად გახსოვს, ვინ ააშენა?

ანა: 

რა კარგად ააშენე ყველაფერი, აგერ, გამოჩნდა! აი, დაათვალიერე, ნახე! ხალხს რემონტი მთელი ცხოვრება უძლებს... აქ კიდევ... თავზე ჩამოგვენგრა ყველაფერი... ნუ, რაც იყო საძირკველი, ეტყობა იმიტომ...

სანდრო: 

რეებს ლაპარაკობს, უყურე ერთი... აზრზე არ ხარ საერთოდ...

ანა:

ხო რა, შენ ხო ხარ აზრზე... სულ რემონტების კეთებაში დაბერდი რა... ლურსმანს ვერ მიაჭედებ რამე რო იყოს, არქიტექტორი კი გქვია...

სანდრო:

ხო, მიდი, მიდი, გამოუშვი აბა...

ანა: 

არ მინდა, თავი დამანებე...

სანდრო:

ჩემი ბრალია... ქალის ჭკუაზე რომ გაივლი...

ანა:

ბატონო?

სანდრო:

არაფერი.

ანა:

ქალის ჭკუაზე, რაო? რაღაც შემომესმა?

სანდრო:

წავედი...

გასასვლელი კარისკენ წავა.

ანა:

ვინ გყავდა ერთი ჩემზე ჭკვიანი?

პაუზა.

სანდრო:

(შეშდება)

არავინ.

პაუზა. სანდრო კართან დგას, ანასგან ზურგით.
სანდრო:

ისე, მაინტერესებდა, ბავშვებთან ხომ არ გილაპარაკია დღეს?

ანა: 

დღეიდან აღარ იქნება საჭირო მაგ კითხვით მე მომმართო. 

შეგიძლია თავად კითხო ხოლმე მათ...

სანდრო:

(ანასკენ ტრიალდება)

ისევ თავიდან იწყებ...

ანა:

მართალი ხარ... შენც კიდე ხომ ხედავ არა, მავიწყდება ხოლმე, რომ აღარ უნდა დავიწყო, როცა გხედავ... ამიტომ წადი რა! 

(სანდრო ისევ კარისკენ ტრიალდება)

და “დღეს” კიდევ რა კარგი კითხვაა... შვილები საერთოდ, ყოველ დღე უნდა მოიკითხო!

სანდრო:

ლუკას ველაპარაკე... გოგოების ამბავი მაინტერესებდა. დღეს აღარ დამირეკავს... ზუიან მერე, რა არისო ეს ამდენი კონტროლი... 

ანა:

კარგად არიან. მარიამმა გუშინ წვიმდა, ისე კარგი ამინდებიაო, როდის ჩამოვალთ არ ვიცი, ჯერ კიდევ  დავრჩებითო... ლუკამ შემჭამა უკვე, ყოველ დღე რეკავს, რას შვებით, რას შვებით...

სანდრო:

ნერვიულობს ეტყობა...

ანას ტელეფონი ურეკავს. ჩანთაში ეძებს. სანდრო თვალს არ აშორებს. 

ანა: 

ბატონო... ხო, დედა... ეს ვისი ნომრიდან რეკავ? ააა... მომიკითხე დეიდა გიული. კარგია მანდ? გრილა... არა, აქ იწვის ყველაფერი... არა, სახლში ამოვედი ეხლა... ხო, დავხედე. ბოლოჯერ... დედა, კარგი ეხლა! არაფერზეც არ მწყდება გული! უბრალოდ რაღაც დამრჩა, და წასაღებად ამოვედი... შენ რას შვები, მითხარი... ე.ი. მოგწონს მანდ? ხო, მე შაბათ-კვირას აუცილებლად ამოვალ... ხვალ ჩათავდეს ეს ამბავი და... უი, უი, რას ამბობ, მთელი შეკრება გქონიათ მანდ... რა კარგია... მეც, მეც, მომიკითხე ყველა... ჩემგანაც, ჩემგანაც... კარგი, არ გინდა ეხლა გეხვეწები... დედა! არ მაქვს თავი, გეხვეწები არ დამალაპარაკო... ოჰ... (სხვა ინტონაციით) გამარჯობა, საყვარელო დეიდა გიული! როგორ ხართ? უჰ, რა ვიცი... კი, ძალიან გავწვალდი... კიი... თქვენი ძალიან მადლობელი ვარ, თორემ აქ ისეთი ამბავი იყო, საწყალი დედაჩემი ნამდვილად ვერ გაუძლებდა ამ არეულობას... ვიცი, ვიცი, მოგიყვებოდათ ყველაფერს... გითხრათ, ხო?... მოკლედ რა... ა, კი, კი... კაარგით... მეც, მომიკითხეთ ყველა... მე ნინოსთან ვრჩები, დიახ... კარგით, აბა გკოცნით, დეიდა გიული... სანდრო... (ანა სანდროსკენ გაიხედავს, ხედავს, რომ სანდრო მას უყურებს. პაუზა) სანდროც კარგად არის... (ანა სანდროს თვალს აშორებს) ხო, რაღაც კონფერენციაზე იყო წასული, მივლინებით... დიახ... გადასარევად, გადასარევ პირობებში... დაისვენებდა კიდეც... არა, ეხლა აქ არის, ჩამოვიდა... დიახ დღეს, დღეს დილას... კი... არა, იცით სულაც არ ყოფილა რთული... თურმე ერთი ჩვეულებრივი ხელმოწერაა საჭირო რომ დაქორწინდე, და მერე ისევ ის ერთი, რომ დასრულდეს ეს ყველაფერი. წყნარად და მშვიდად... (იცინის. ისევ სანდროს გახედავს. სანდრო ისევ მას უყურებს. ანა ზურგს აქცევს) ასე ჯობია, კი... მეც ასე მგონია... ბავშვებიც დიდები არიან უკვე... ნამდვილად... ყველას თავისი ცხოვრება აქვს... აბა, კარგად საყვარელო დეიდ... არა, არ ვდარდობ... დიახ, დიახ, გოგოები ზღვაზე არიან... კი, რომ წავლენ წამოსვლა აღარ უნდათ ხოლმე... იყვნენ, აბა რა... კი, კი, კარგი ამინდებიაო... აქ გაწვიმდა, მაგრამ ჩახუთულია... მანდაც ხომ არ წვიმს?.. არა ხო... ხო, რავიცი, გადაიღებს ალბათ, ცოტას გავგრილდებით ამაღამ... ლუკა საახალწლოდ ჩამოვა... კი, კარგი ბიჭია ნამდვილად... აბა, აბა, დიდი ცვლილებები დახვდება... მოკლედ... კარგით აბა, საყვარელო, ნახვამდის... კარგად, კარგად, გკოცნით, კარგად! (გაბრაზებით თიშავს ტელეფონს) ვაიმეეე! არ დაამთავრევს ხოლმე ეს ქალი რა!..

სანდრო:

(ეღიმება)

ბოლოს ვიფიქრე იკივლებდი...

ანა:

ცოტაღა მაკლდა...

სანდრო:

შენ, ისე, არ გცხელა მაგ სვიტრში?

ანა გაკვირვებით გახედავს, პასუხს არ სცემს.

სანდრო:

სად არი?

ანა:

კოჯორში, გიულისთან. დაპატიჟა. ისე, ძალიან დიდი პატივი კი სცა, 2 კვირაა უკვე იქ არის... გაგიჟდებოდა აქ... მაგრამ იქიდანაც რო მაგიჟებს, ხომ ხედავ დღეში რამდენჯერ რეკავს...

სანდრო:

ნინოსთან გაქვს რამე წასაღები?

ანა გაიკვირვებს.

სანდრო:

არა, რაღაცის წასაღებად ამოვედიო, რომ ეუბნებოდი დედაშენს...

ანა:

(დაბნეულად)

არა... ხო... რაღაცას ვეძებდი... არ მახსოვს უფრო სწორედ... ისე ვუთხარი...

სანდრო:

ვიფიქრე, წავაღებინებთქო...

ანა:

არ მჭორდება, ვიპოვი და მე თვითონ მივხედავ.

სანდრო:

აკი არ მახსოვსო?

ანა:

რა?

სანდრო:

რასაც ეძებ ანა!

ანა:

ხო ნუ, არ მახსოვს. გამახსენდება. შენ ამაბნიე... რა გინდა? ბოლომდე სულში თუ არ ჩამიძვერი, ვერ ისვენებ, ხო? სულ უნდა მაკონტროლოთ! ყველამ! 

სანდრო გადაიხარხარებს.

სანდრო:

გიჟი ხარ! გიჟი! როგორ გაგიძელით ამდენი წელი! როგორ გაგიძელი!

ანა:

აბა, შე საწყალო, როგორ გამიძელი, არა უშავს, პერიოდულად ხომ განუგეშებდნენ ხოლმე ვიღაცეები...

სანდრო:

აი, აი...

ისევ ტელეფონი რეკავს. ანა ტელეფონს იღებს.

ანა:

ხო ნინა... არა, მიდი დაწექი შენ... ნუ დამელოდები... ხო, რაღაცას ვაკეთებ კიდევ... არა, ის დედას “დივანი” ხო დარჩა იქითა ოთახში, და იმაზე დავიძინებ... არ ინერვიულო გთხოვ, მართლა, ასე მინდა... შენ, მაქეთაც ასე წვიმს? გავგიჟდი...

კარგი, საყვარელო, დაიძინე... ხვალ დამთავრდება ეს ყველაფერი და მორჩა... მეც, მეც... გკოცნი, გკოცნი...

კიდებს ტელეფონს. პაუზა.

სანდრო:

რატომ მოიტყუე, რომ ნინოსთან რჩები?

ანა:

იმიტომ.

სანდრო:

ანუ, აქ რჩები?..

ანა:
რა გინდა ადამიანო? დამანებებ თაავს? 

სანდრო ფანჯარასთან მიდის. წვიმა მატულობს.

სანდრო:

რა თავსხმა წამოვიდა ტო... ტაქსი უნდა გამოვიძახო...

ანა:

აღარ ვართ ცოლ-ქმარი, ოფიციალურად, უკვე 24 საათია! ახლა მაინც დამასვენე! 

სანდრო ტელეფონზე რეკავს. 

სანდრო:

არ გინდა ეს შენი თავის მსხვერპლად გამოყვანა ძალიან გთხოვ... ალო, გამარჯობა, გენაცვალე, ერთი, ტაქსის გამოძახება მინდა რა... ვერ გამოუშვებთ?.. კი მაგრამ რატომ? კარგით, გმადლობ... 

(სხვა ნომერს ეძებს)

...ვერ არიან ესენი...

(რეკავს)

ალო, ტაქსის გამოძახება მინდა თუ შეიძ... და ვერც ერთს ვერ გამოუშვებთ ქალბატონო?... ხო, მაგრამ... კარგით, გასაგებია... (სხვა ტელეფონის ნომერს ეძებს) რა ხდება ვერ გავიგე, რა წვიმაა ამისთანა...

(ისევ რეკავს)

ალო, ტაქსია?.. კარგით, გმადლობ...

ანას ეცინება.

ანა:

ვერ გაეტია რა...

ანა თავის ტელეფონს იღებს და რეკავს.

ანა:

ტაქსი გვინდა... ა, კარგით...

სხვა ნომერზე რეკავს. იგივე. 

ანა:

...კარგით, გასაგებია... 

ორივე უშედეგოდ თიშავენ ტელეფონებს. სანდრო ანას გახედავს. 

სანდრო:

ნუ, მოგიწევს კიდევ ცოტა ხნით ჩემი ატანა... გადაიღებს იმედია... და წავალ... 

(ფანჯარასთან მიდის) 

ისე კაი ხანია წვიმს, რო მოვდიოდი მაშინ დაიწყო... 

ანა ჩუმად დგას. არ უყურებს.

სანდრო:

მისმინე, ანა, მოდი, ცოტა ხანი ჩხუბის გარეშე, დავჯდეთ წყნარად... მერე ეს თავსხმაც გადაიღებს, მე წავალ, შენ დარჩები, და ხვალ აღარც ეს სახლი იქნება, და არც არაფერი...

ანა:

ვერ დავჯდებითქო ხომ გითხარი...

სანდრო:

(მიმოიხედავს)

არა, ყველაფერი ესე როგორ გაიტანე ტო? რაღაცაზე რო დავჯდეთ რა...

სანდრო სხვა ოთახში გადის და ისე აგრძელებს ლაპარაკს.

სანდრო:

რა უცნაურია, ადრე ყველაფერს ინახავდი...

ანა:

(გასძახებს)

და რაზე უნდა ვილაპარაკოთ?

სანდრო:

ეს “დივანი” ხომ არ გამოვიტანოთ? ან ჩვენ გამოვიდეთ აქეთ...

ანა:

მანდ, აივანზე, სოსოს ხელსაწყოების ყუთი უნდა იდოს, ის მოიტანე, და დაჯდები...

სანდრო: 

სოსო ვინ არის?

ანა: 

სოსო, ხელოსანი... ეგ რომ არ მყოლოდა, მე არ ვიცი რა მეშველებოდა... ოქრო...

სანდროს ყუთი შემოაქვს. დებს ოთახის ცენტრში.

სანდრო:

“სოსო”... სოსო კი არა ეს ჩემი ნაყიდია... სად იშოვებოდა მაშინ ესეთები, ჩამოვატანინე... დაჯექი, მოდი...

ანას ცინიკურად ეღიმება.

ანა:

მე არ მინდა. არ ვარ დაღლილი.

სანდრო: 

ხო, ნუ, შენ რა დაგღლის... დაჯე, დაჯე, მე კიდე რამეს ვიპოვი...

სანდრო გადის. ანა ხელსაწყოების ყუთზე ჯდება. შავ სვიტრს იხდის. შიგნით თეთრი პერანგი აცვია. 

სანდრო ბრუნდება. ყუთს მოასრიალებს ფეხით. ანასთან ახლოს დადებს. სანამ დაჯდება, შიგნით ჩახედავს.

სანდრო:

ეს რა წიგნებია, ამის გადაგდებასაც აპირებ?

ანა:

არა, მაგას აქვე ეკლესია რომ არის, იმათ ბიბლიოთეკა აქვთ, და მივცემ...

სანდრო:

და იმდენ წიგნებს რა უყავი?

ანა:

გადავარჩიე, ნინიკოსთან გადავზიდე, დანარჩენი გავაჩუქე... ზოგი გადავყარე...

სანდრო:

წიგნები გადაყარე?.. 

ანა:

დიახ, გადავყარე! საბჭოთა ლიტერატურა... ტყულები 400 გვერდზე... ვის რა ჯანდაბად უნდა ეხლა ეს ყველაფერი! 

სანდრო:

გოგო, შენ მართლა არანორმალური ხარ? იმდენი წიგნების გადაყარა ვინ ნახა? 

ანა:

რა იმდენი? რუსული ლიტერარტურა ტომებად? გორკი და გრიბოედოვი? შენი ჭირიმე რა!

სანდრო:

საიდან არ მაქვს ეგ წიგნები ნათრევი...

ანა:

ეხლა თუ იმისთვის დარჩი, რომ კიდე ეს ვისმინო, წაბრძანდე შეგიძლია! რაც მიყვარს ის დავიტოვე. ნინიკოსთან არი, დიდი კედლის კარადა რომ აქვთ იქ შევაწყვე...

პაუზა.

სანდრო:

ე. ი. ეს იმ სოსოს აჩუქე? ყველაფერია შიგნით რაც შეიძლება დაჭირდეს ადამიანს...

ანა:

ვაიმე, სანდრო! ყველაფერი გაანიავე რაც გვქონდა! ჩამოვთვალო? რაღაც ჭინჭებზე მეკიდები! ამაზე გწყდება გული? 

(ფეხს მიარტყავს ხელსაწყოების ყუთს)

თუ არ გამოიყენე, რად გინდა?

სანდრო: 

გოგოები კი შაყირობდნენ, რო მირეკავდნენ, მემგონი სულ გადაირიაო... მაგრამ რას წარმოვიდგენდი, ასე ცარიელ-ტარიელი თუ დამხვდებოდა აქაურობა...

ანა: 

კარგი დიალოგი გქონიათ მამა-შვილს. ეს რომელმა გითხრა, ნუცამ?

სანდრო:

კარგი, შევცვალოთ რა თემა...

ანა:

შეცვალე მერე ვინ გიშლის, მე დავიწყე?

პაუზა.

სანდრო:

არ გინდა ლაპარაკი?

ანა: 

და ილაპარაკე ბატონო...

სანდრო:

მარტო ხომ არ ვილაპარაკებ?

ანა:

აბა მე ვილაპარაკო? მე არ ვიცი რაზე უნდა გელაპარაკო.

სანდრო:

მოდი რამე ისეთი მოვყვეთ... ნუ, რაც შეიძლება არ მოგვიყოლია...

ანა:

მაგალითად? რაც მოყოლილი მაქვს იმაზეც ვნანობ...

პაუზა.

სანდრო:

ბავშვობაში სპრინტერი რომ ვიყავი...

ანა:

(აწყვეტინებს)

სპრინტერი იყავი? პირველად მესმის... 

სანდრო:

ხო არ იცოდი?

ანა:

შენზე არასპორტული კაცი მეორე არ მეგონა თუ არსებობდა... (ეცინებათ) შენ გაბრალებდი, რომ შევცდით და გოგოები ისე გავზარდეთ, არაფერზე არ ვატარეთ... მახსოვს, ეზოში ბავშვები რომ თამაშობდნენ, სულ ვფიქრობდი, ვერ არიან მათი მშობლები, არ ჯობია ამ ბავშვებმა ან იმეცადინონ, ან წიგნი წაიკითხონმეთქი... ეტყობა, მე რომ ასე ვიყავი გაზრდილი... კიდევ კარგი ლუკა თავისით ხან ჩოგბურთზე დადიოდა, ხან ცურვაზე... 

სანდრო:

მოზარდებში, საბჭოთა კავშირის მასშტაბით მქონდა საუკეთესო შედეგები. არც ერთი ტურნირი არ წამიგია. როცა ასი მეტრით დისტანცია გამიზარდეს, პირობა დამიყენეს, რომ ისიც უნდა მომეგო. მე რა ვქენი, იცი?

ანა:

რა ქენი?

სანდრო:

წამოვედი... 

ანა:

რა ქენი? 

სანდრო:

წამოვედი და იქ დავამთავრე ჩემი კარიერა...

ანა:

რატომ?

სანდრო: 

თამაში შევწყვიტე. რომ არ წამეგო. 

ანა:

თუ სულ იგებდი, რატომ შეგეშინდა?

სანდრო:

იმიტომ რომ... იმიტომ, რომ სადღაც დავუშვი... (პაუზა) სადღაც დავუშვი, რო ვაგებ... გესმის? მახსოვს, რომ მოვტრიალდი. ბოლომდე არც ჩამივლია ის ზედმეტი ასი მეტრი. წამოვედი. და აღარც მივბრუნებულვარ. 

ანა გაკვირვებული უყურებს.

სანდრო:

იცი, რა მუქარები იყო? თქვენ ქართულ სპორტს ასეთ ახალგაზრდას აცლით, ჰაი, ჰუი... მოსკოვიდან მახსოვს ვიღაც ტიპი იყო ჩამოსული, რომელიც სპეციალურად მე მამზადებდა... მოკლედ... ვერ გავუძელი... ეტყობა, მე არ მაქვს სპორტსმენის ფსიქიკა... 

ანა:

ნუ იმართლებ თავს... ეგ რო არ გექნა... და მაგ დღეს, თუნდაც წაგეგო... დღეს, შეიძლება ჩემპიონი ყოფილიყავი...

ორივეს ეცინება. პაუზა.

ანა:

სამედიცინოზე რომ ვაბარებდი... არ მახსოვს, შენთვის მოყოლილი მაქვს თუ არა... მოკლედ, მინდოდა ზოგადი ქირურგია... 

სანდრო:

მართლა?

ანა:

ხოო... ხოდა, რომ შევიტანე საბუთები, ჩემი ხელმძღვანელი უნდა ყოფილიყო ნუგზარ ცომაია, არ ვიცი გაგიგია თუ არა, შეიძლება მამაშენისგან გახსოვს... ნუ, მაშინ ამ სფეროში ძალიან ცნობილი კაცი იყო, მოკვდა საწყალი... 

სანდრო:

როდის ხდება ეგ?

ანა:

სანამ გამოგყვებოდი... ხოდა, რომ შემქონდა საბუთები, წამომყვა მამაჩემი, რომელიც სასტიკი წინააღმდეგი იყო ჩემი არჩევანის, მომავალში ჩემი მორიგეობების, მომავალში ჩემი გასათენებელი ღამეების... “ოჯახი რომ გეყოლება, და ღამის 4 საათზე ოჯახდან რომ გამოგიყვანენ, ის ქალი რა ქალია”, და ა.შ. და ა.შ... მოკლედ, მამაჩემი იმ დღეს წამომყვა რატომღაც. წამომყვა და შევდივართ კაბინეტში ამ ბატონ ნუგზართან. დაგვხვდა დაახლოებით მამაჩემის ტიპის და მამაჩემის ასაკის კაცი. “ჩვენ საიდანღაც ხომ არ ვიცნობთ ერთმანეთს”, “ალბათ საერთო სუფრიდან”, ნუ დაახლოებით ასეთი დიალოგი წავიდა იქ... მოკლედ, ორი ერთნაერი ტიპის მამაკაცი შეხვდა ერთმანეთს, და მე, წარმოიდგინე, ვდგავარ, ეს პატარა გოგო, როლმელიც მიდის ნუგზარ ცომაიასთან, რომ უთხრას: მე მინდა შენ მასწავლო! მე შენი ასისტენტი მინდა ვიყო! მე მინდა ვიყო ზოგადი ქირურგი!

დამისვა ამ ნუგზარ ცომაიამ, და მეუბნება, მამაჩემის თანდასწრებით, მეო, ეხლაო, შვილო, ამ ქაღალდსო, ხელსო კი მოგიწერო, მაგრამ რასაც გეტყვი, იმაზე იფიქრეო და აქედან რომ გახვალ, ეს ქაღალდი შეგიძლია დახიო და გადააგდოო... ან შეგიძლია არ დახიო და არ გადააგდო, მაგრამ... და დაიწყო, რომ მე მყავს შენნაერი ორი ქალიშვილი, რომლებსაც არ ვუსურვებდი ამას, რომლებიც ერთი ზის რენდგენზე, მეორე კიდე რაღაცაზე, ანუ მჯდომიარე პროფესიები რა, “ქალური”, “მჯდომიარე სამსახური”, ორივე გათხოვილიაო, ოჯახები ყავთო, გაიგე? ანუ ის ცუდს კი არ მეუბნებოდა, მისი გაგებით, უბრალოდ, მისთვის წარმოუდგენელი იყო, ისევე როგორც მამაჩემისთვის, ქალი ქირურგი... 

იქ, კაბინეტში, ამ ნუგზარს  რასაკვირველია ვუთხარი, რომ მოვიფიქრებთქო... რომ გამოვედით კაბინეტიდან მე და მამა, მოვდივართ ასე, და ვხედავ, რომ მომყვება კაცი, რომელიც ასეთი ბედნიერი არ მინახავს დიდი ხანია... მე ვიყავი ახალგაზრდა, მომავლის ოცნებებით აღსავსე გოგო, რომელიც იმ დღეს მიხვდა, რომ ეხლა გამოვიდა კაცისგან, რომელმაც შეიძლება აიყვანოს, იმიტომ რომ ფულს ვიხდით, მაგრამ მე ის ხელს არ შემიწყობს, არასოდეს. ასისტენტად არ დამიყენებს. იმიტომ, რომ ქალი ვარ. და გვერდით მედგა მამაჩემი... მამაჩემი, რომელსაც რასაკვირველია მე არ დავკარგავდი თუ არ დავემორჩილებოდი, მაგრამ ყოველი შემთხვევისთვის კარგადაც ვერ ვიქნებოდი... 

მოკლედ მე დავხიე ის ფურცელი. გზაშივე...

პაუზა. სანდრო ხმას არ იღებს.

ანა:

ამ ყველაფრის მიუხედავად, მე რო ჩემი თავის რწმენა მქონოდა მაშინ, მე ამას არ გავაკეთებდი. ვინ ჩემი ფეხებია ნუგზარ ცომაია... და მამაჩემს კიდევ დავუმტკიცებდი, რომ ცდებოდა... მაგრამ ვერ გავაკეთე... იმიტომ რომ ჩემი თავის რწმენა არ მქონდა... ჩემს მენტალიტეტში მაინც უკვე იდო ის, რომ ქალი ქირურგი არ შეიძლება. არ ივარგებს. მაგარი ვერ იქნება. ამ ქვეყანაში ყოველ შემთხვევაში... და ამაში მამაჩემმაც შემიწყო ხელი... საერთოდ მშობლებისგან მოდის ეგ ყველაფერი... მშობლები ზოგჯერ ისეთი იდიოტები არიან... ჩვენც მათ შორის... ჩვენც, ჩვენ შვილებს ძალიან ბევრს ვნებთ, რომ ვუკვირდები... რამდენი შეცდომა მაქვს დაშვებული მათთან ურთიერთობაში... ვინ მოიგონა, რომ შვილები მშობლებს უნდა დაემორჩილონ? რა სისულელეა, რა იდიოტობაა, რაში უნდა დაგვემორჩილონ? რომ ჩვენაერად არასწორად იცხოვრონ? არასწორი არჩევანები აკეთონ?.. 

პაუზა.

უცნაურია არა, ადრე არ იყო არჩევანის თავისუფლება, მე არ მქონდა ყოველ შემთხვევაში. ეხლა თავისფლება არის, აგერ მეც მაქვს ეს თავისუფლება დღეს, მაგრამ არჩევანი აღარ მაქვს... ეს არის რაც არის. ჩემი ცხოვრება ასე შედგა. და მორჩა. მოკლედ... ეხლა ვხვდები რამდენ რამეს... მაგრამ გვიანია...

სანდრო:

(ცდილობს ცინიკური იყოს)

რატომ ბატონო, აგერ ხომ გააკეთე კიდევ ერთი სწორი არჩევანი, და კმაყოფილი ხარ... ხომ ხარ კარგად რაც მთავარია...

პაუზა.

ანა: 

ბოლოს კარგად როდის იყავი, გახსოვს? 

სანდრო: 

ესე, აუცბად... არ ვიცი... 

ანა:

მაინც?

სანდრო:

ვთქვათ, დღეს ვიქნებოდი კარგად, თუ გავაკეთებდი იმას, რასაც მეგონა, რომ ვერ გავაკეთებდი დღის დასაწყისში... და დღის ბოლოს შევძელი...

ანა: 

ეგ გაგხდიდა ბედნიერს?

სანდრო: 

არ ვიცი... ბედნიერება კიდევ სხვა რამეა...

ანა: 

აბა რა არის? 

სანდრო: 

ბევდნიერება რაღაც წამიერი გაელვებაა... რაღაც შეგრძნებების... არვიცი... 

ანა: 

(აწყვეტინებს)

კარგი ასე გეტყვი მაშინ: ბოლოს როდის იყავი ბედნიერი?

ოღონდ იმ მომენტში რომ აღიქვამდი, ისე?

სანდრო:

(დგება) 

არ ვიცი, არ მიფიქრია... შენ?

ანა თავს აქნევს.

სანდრო: 

ნუ იტყუები! შენ ნაფიქრი გაქვს მაგაზე!

პაუზა.

ანა: 

როცა მანქანაში ვიჯექი და ვფიქრობდი, ეხლა ავარიაში რომ მოვყვეთ, ყველაზე მნიშვნელოვანი უკვე გავაკეთე, რომ მას შევხვდითქო...

ორივე ჩუმდება. პაუზა. სანდრო ფანჯარასთან მიდის. ზურგით დგება.

ანა:

წარმოგიდგენია... რო დაუფიქრდე... ვერ ვიხსენებთ...

პაუზა.

ანა:

რა ცოტაჯერ ვყოფილვარ...

სანდრო: 

ეგ ნორმალურია...

ანა: 

არა. ეს არანორმალურია.

სანდრო: 

ბედნიერება მუდმივი ვერ იქნება... იმიტომ არის ბედნიერება...

ანა: 

სანდრო, კარგი რა! ჩვენს დღევანდელ ცხოვრებაში ძალიან ცოტა იყო ეს ბედნიერება!

სანდრო: 

ბედნიერება ბევრი ვერ იქნება. 

ანა: 

ბევრი არა, მაგრამ ცოტა მაინც ხომ უნდა იყოს... ჩვენს ცხოვრებაში არ ხდებოდა არაფერი. არაფერი, სანდრო! უბრალოდ ვარსებოვბდით... 

სანდრო: 

იმიტომ, რომ არ ვიყავით კმაყოფილები... 

ანა: 

კმაყოფილები რით?

სანდრო: 

რაშიც ვართ იმით... 

ანა: 

ოქროს დრო დავკარგე, სანდრო! შენთან...

სანდრო: 

შენ ეს ასაკობრივი შიშები დაგეწყო...

ანა: 

შიშები რა შუაშია, ყველაფერს რომ თავი დავანებოთ, ფინანსური სტაბილურობისთვის მაინც ხომ უნდა მიგვეღწია? ვთქვათ, არ შედგა ცხოვრება ისეთი, როგორიც გვინდოდა... 

სანდრო:

გინდოდა...

ანა:

ხო, კარგი, მინდოდა... მაგრამ ფინანსურად მაინც ხომ უნდა ვყოფილიყავით ისე, როგორც საჭიროა...

სანდრო:

ისე როგორც საჭიროა რას ნიშნავს?

ანა:

მშვიდად!

სანდრო: 

“სტაბილურობა”... რომელ სტაბილურობაზე მელაპარაკები, სად ცხოვრობ დაგავიწყდა?

(ეცინება) 

არა რა, საერთოდ არ გაქვს, იმ რეალობის შეგრძნება, რომელშიც ხარ...

ანა:

ძალიან კარგადაც მაქვს! იცი, როგორ ვუყურებ ეხლა ამ ყველაფერს? რომ ცხოვრების რაღაც ეტაპი იყო და დამთავრდა. ჩემი დაუდევრობით მოხდა ასე, თუ შენი დაუდევრობით, ნუ რას იზავ... მაგრამ სამაგიეროდ ეს ხო არ მოხდებოდა, არა? აი, ეს, ეხლა, აქ რომ ვზივარ, ძალიან მომწონს ეს ყველაფერი. მერე ხვდები, რომ თუ გიჭირავს და აკონტროლებ ამ შენ მოცემულობას, აღიქვამ ზუსტად და აწონასწორებ, შენ მიაღწევ ჰარმონიას. 

სანდრო გადაიხარხარებს.

სანდრო:

შენა და ბევრი იფიქრე ამაზე?

ანა:

შენ იცინე, იცინე... ერთადერთი ხანდახან, ეხლა განსაკუთრებით, როცა ვხვდები, რომ ფული აღარ მაქვს, მართლა გულდასაწყვეტია, რომ ნუ რა ქნეს ამ კაცებმა ჩვენ ოჯახში, გინდა შენ, გინდა ჩემმა ძმამ, დანარჩენებმა... სად გააქრეს ეს ყველაფერი... 

სანდრო:

რა გარეკილი გაქ უკვირდები საერთოდ?

ანა: 

როგორ არ გვესმის ერთმანეთის. ეტყობა, არც გვესმოდა არასოდეს...  

პაუზა.

სანდრო:

ოდესღაც ხომ გვესმოდა...

ანა:

როდის?

სანდრო: 

როცა გვიყვარდა ერთმანეთი... ოდესღაც...

ანა: 

დილა თეფშების ლეწვით რომ იწყებოდა?

სანდრო: 

ეგ დილის აერობიკა იყო...

ანა: 

კარგი რა, ეგ დილის აერობიკა დღემდე გრძელდება, უბრალოდ თეფშებს ვუფრთხილდებით...

სანდრო: 

უფრთხილდებოდი გინდოდა გეთქვა... რა გინდა მერე, რომ ვჩხუბობთ ხოლმე ეგ ჯანმრთელობაა. ე. ი. ჯანმრთელები ვართ...

ანა: 

გეხვეწები, როცა ჩვენ ურთიერთობაზე ლაპარაკობ, წარსულ დროში ილაპარაკე, აწმყოში ნუღა ლაპარაკობ...

სანდრო: 

ბოლოს ისე იზავ, რომ მართლა ყველა გაგექცევა, და მარტო დარჩები... არავის შენთან აღარ მოუნდება, უკვე ისეთი აუტანელი ხარ...

ანა: 

ხოდა, დაგასვენებთ ეხლა...

სანდრო: 

რატო? რატო? გამაგებინე! რა გინდოდა! ვერ ვალაგებ ტო, რო ვუფიქრდები, რატო არიე ყველაფერი? 

ანა: 

ხო, ნუ მანამდე ძალიან დალაგებულად ვცხოვრობდით... 

სანდრო: 

ე, ბიჭო, ხო ვცხოვრობდით ყოველ შემთხვევაში! კაი, ეს დაშორება გინდოდა, კარგი ბატონო, დავშორდეთ! მაგრამ ბინის გაყიდვა რას აიკვიატე! რა საჭირო იყო? 

ანა:

დათარსული ბინაა! მახრჩობდა!

სანდრო:

ან ეს საწყალი დედაშენი როგორ არ გეცოდება, ეხლა ნინასთან სანამ აეწობა თავიდან...

ანა: 

ძალიან კარგადაც აეწყობა, და კარგადაც იქნება იქ. ყველგან აეწყობა ეგ. თავისი სერიალები, ტელეფონი და კროსვორდები ქონდეს რაც მთავარია... 

სანდრო: 

გოგოებსაც არევ ეხლა... 

ანა:

არაფერსაც არ ავრევ, ვალაგებ მთელი ცხოვრებაა თქვენ დაშვებულ შეცდომებს... 

სანდრო: 

აუტანელი ქალი ხარ...

ანა: 

გოგოები... გოგოებს რა უჭირთ. რა პრობლემა შეექმნებათ... 

სანდრო: 

ბავშვები ყოველთვის იტანჯებიან მშობლების პრობლემებისგან...

ანა: 

ე. ი . შენი პრობლემებისგან! მე არ მაქვს პრობლემები! 

სანდრო: 

არა, ანა, შენ გაქვს პრობლემები! ძალიან დიდი თანაც!

ანა: 

სულ მე რატო მეჯიბრებით ყველა, გამაგებინე? სხვა მოწინააღმდეგე არავინ გყავთ? 

სანდრო:

სულ გეჩვენება რო გეჯიბრებიან, გებრძვიან, არ დაიღალე? 

ანა:

თქვენ არ დაიღალეთ ამდენი საყვედურებისგან? შენ არ დაიღალე? 

სანდრო:

ერთი შენ ექიმებს უნდა დაველაპარაკო რა...

ანა:

ყოჩაღ სანდრო! ბრავო!

სანდრო: 

შეჭამე უკვე ყველა შენი ცუდად ყოფნით, შენი განუწყვეტელი წუწუნით... 

ანა:

(ყვირის) 

დღეს ცუდად ყოფნა ერთადერთი გზა არის, რომ ადამიანად დარჩე! 

სანდრო:

სახლში გაჩერება აღარ მინდა... ყველა თავს გარიდებთ ხომ ხედავ... 

(ანა დგება, ყურებზე ხელებს იფარებს და ანერვიულებული დადის აქეთ-იქით).

საერთოდ ურთიერთობა აღარ გაქვს არავისთან, მეგობრებთანაც კი აღარ დადიხარ...

ანა სიარულს განაგრძობს, თან ღიღინს იწყებს, რომ არ გაიგოს სანდრო რას ლაპარაკობს.

სანდრო:

რანაერად იქცევი? შენ თავს შეხედე ერთი, სასაცილო ხარ უკვე! გოგოები ხომ დხედავ, ვეღარ გიძლებენ, საერთოდ იცი რას შვებიან, როგორ ცხოვრობენ? რა გჭირს? რატო შეგვჭამე ყველა?

ანა: 

ეს თქვენ შემჭამეთ ყველამ! ისე რომ არაფერი აღარ მინდა! ახლა მაინც დამანებეთ თავი! დამანებეთ თავი!

ანა ოთახიდან გარბის. კარების გაჯახუნება. მარტო დარჩენილი სანდრო სიგარეტს უკიდებს. ტელეფონზე რეკავს. ტელეფონის ზარი ანას ჩანთაში ისმის. სანდრო დგება. ფანჯარას აღებს. გარეთ იხედება. შემდეგ ოთახიდან გადის. წვიმის ხმა ძლიერდება.

გადის რამოდენიმე საათი. წვიმა არ იკლებს.

კარების ხმა. ანა ბრუნდება. ოთახში შემოდის. ჯდება ხელსაწყოების ყუთზე. შემოდის სანდროც.

სანდრო: 

რო არ გახვედი სადარბაზოდან, ვიფიქრე, ლენასთან ჩავიდათქო. ამ შუაღამისას მარტო მაგას არ ძინავს ალბათ და შენნაერი გიჟის სტუმობაც არ გაუკვირდება...

ანა: 

გარეთ წყალდიდობაა. მოძრაობა ყველგან შეჩერებულია. გადაადგილება შეუძლებელი. ლენასთან ტელევიზორში საშნელებებს აცხადებენ. დაინგრა ქალაქი...

სანდრო: 

ხო, ვიცი... გიამ დამირეკა... საშინელება ხდება... გოგოებს ვურეკავდი, არ იღებდნენ, ძინავთ ალბათ, მაგრამ იქით სიმშვიდეა...

ანა: 

ხო ვიცი. მომე ერთი შენი სიგარეტი... 

სანდრო სიგაეტს აწვდის. სანთებელით უკიდებს. მერე ყუთზე ჯდება და თვითონაც ეწევა. 

ანა: 

გუშინ ვერაფრით დავიძინე... შენ გეძინა?

სანდრო: 

რატო, წამალს აღარ სვავ? 

ანა: 

გამითავდა და დამავიწყდა ყიდვა... სულ მეგონა რაღაც არ მოხდესთქო...

სანდრო: 

წარღვნა დაიწყოს, თუ ხელი რო არ მომიწეროსო? თუ ერთი და იგივე იყო ეგ შენთვის? 

ანა: 

მერე ძლივს ჩამეძინა... და ძალიან უცნაური სიზმარი ვნახე. 

სანდრო: 

სიზმრებს როდიდან ხედავ?

სანდრო დგება. ფანჯარასთან მიდის. ფანჯარას კეტავს. წვიმის ხმა იკლებს.

ანა: 

იმდენად მძაფრი იყო... როგორ ავხსნა, არ ვიცი... იმ შეგრძნებით გამეღვიძა და გამომყვა. და ვერ დავივიწყე... 

პაუზა.

ანა: 

მესიზმრებოდა, რომ ღამეა და მანქანით სადღაც მივდივარ... არ ვიცი სად... ესეთი, გრძელი ტრასაა, ერთ მხარეს რომ კლდეა და მეორე მხარეს გადასავარდნი... რა ქვია ეგეთ გზას? 

(გახედავს სანდროს, რომელიც ფანჯარასთან დგას, მისგან ზურგით დგას. გაქვავებული.)

ნუ, მოკლედ... ვზივარ სჭესთან, მარტო...

სანდრო: 

ტარება არ იცი...

ანა: 

ხო ეგ იყო მთავარი, რომ სიზმარშიც ვიცოდი, რომ ტარება არ ვიცი. დიდი სისწრაფიდ მივდიოდი... მაგრამ რაღაცნაერად ვუხვევდი და ვუხვევდი ამ სახიფათო მოსახვევებში...

იმის გამო, რომ არ ვიცოდი ტარება, ძალიან მეშინოდა, და მანქანის გაჩერება მინდოდა, მაგრამ არ ვიცოდი როგორ უნდა გამეჩერებინა... ერთადერთი ის ვიცოდი, რომ თუ გავაჩერებდი, გადავიჩეხებიდი სადმე... ამიტომ ვაგრძელებდი გზას... ვაგრძელებდი და ვაგრძელებდი... არ ვიცი, როგორ...

სიჩუმე. წვიმის ხმა.

ანა:

რომ წახვედი მივლინებაში... თუ სადაც იყავი... მეორე დღესვე დავიწყე ყველაფრის გადმოლაგება. დედაჩემმა და გოგოებმა ერთი კვირა გამიძლეს. მერე გოგოები წავიდნენ. დედაჩემიც გავუშვი. თავიდან ნინა მეხმარებოდა. მერე ვუთხარი, მარტო მირჩევნიათქო. მთელი დღეები სახლში ვიყავი, არავის ვიხმარებდი... სოსოს გარდა. დილას ადრე ვდგებოდი. და ვიწყებდი გადალაგებას. სოსოს ვთხოვე, დიდი მუყაოს ყუთები მოეტანა. სუპერმარკეტებიდან და აფთიაქებიდან ამოათრია. ამ ყუთებში ვაწყობდი, ვახარისხებდი ყველაფერს... ყუთები, რომლებშიც ნინასთან წასაღებ რაღაცეებს ვდებდი, ყუთები, რომლებშიც გასაჩუქებელად ვაწყობდი რაღაცეებს, ყუთები გაჭირვებულების დასახმარებლად... და ყუთები, რომლებიც გადასაყრელი იყო. 

დედა ბრაზობდა, მეჩხუბებოდა, არაფერი გადააგდო... ამიტომ ჩუმად გამქონდა ღამე. ყველაზე დიდ სიამოვნებას ეს მანიჭებდა. რაღაცეების გადაყრა. ისეთ თავისუფლების შეგრძნებას მაძლევდა, როგორც არასდროს არაფერი... დედაჩემიც რომ წავიდა, საერთოდ ამოვისუნთქე... 2 კვირა დამჭირდა, იმისთვის, რომ ნელ-ნელა ყველაფერი გადამეგდო, მომეშორებინა.  ღამით ტაქსს ვიძახებდი... ყოველ ღამე სხვადასხვა ტაქსებში ვრეკავდი, მრცხვენოდა ერთი და იგივეს გამოძახება... და ნაგავს სხვადასხვა ბუნკერებში ვყრიდი... ვყრიდი და ვყრიდი... 

თავიდან ყველაფრის გადმოლაგება დავიწყე. არასწორად მოვიქეცი. აქაც შემეშალა. ჭკვიანურად უნდა გამეთვალა ყველაფერი, მაგრამ შევცდი და საქმე გავირთულე. პანდორას ყუთივით სახლიდან მთელი ცხოვრება ამოიყარა... და ამ ყველაფრის დახარისხება ძალზედ რთული აღმოჩნდა... ეხლა ამ ცარიელ კედლებს რომ ვუყურებ, რაღაც შედევრი მგონია, ამ დიდი პროცესის მერე... როგორ შევძელი... როგორ შევძელი და გავიტანე ამდენი ნაგავი... 30 წლის განმავლობაში დაგროვილი ნაგავი აქედან... მარტომ...

პირველი დღეები საშინელება იყო. ყველაფერი ერთმანეთში ირეოდა. ჭურჭელი, წიგნები, ნივთები, ტექნიკა, ძველი და ახალი, საყოფაცხოვრებო ნივთები, ტანსაცმელი... ეხლაც რომ მახსენდება ეგ დღეები ცუდად ვხდები... სისულელე ვქენი, რაღაც ლოგიკა უნდა დამეცვა... მაგრამ ყველაფერი ერთად გადმოვყარე. ესეც ალბათ ჩემი ხასიათის ბრალია... გადმოყრა რომ დავიწყე, თან ისეთ რაღაცეებს მივაგენი, რაც საერთოდ არ მახსოვდა, შეჭუჭყულს კარადების უკან, უჯრებში... თან ინტერესიც მემატებოდა, იმდენი რამ არ მახსოვდა, სად რა იყო შენახული... გამომქონდა ეს ყველაფერი და ბოლოს იმხელა ბარიკადები ავაშენე, მივხვდი, რომ ალყაში მოვექეცი და შემეშინდა... შემეშინდა, რომ ვეღარ დავალაგებდი. სად უნდა წამეღო ამდენი რამე? იმ დღეს ასე ვიდექი და ვფიქრობდი, რო არა, მე ამას ვერ შევძლებთქო. ისეთ დაღლილობას ვგრძნობდი, ისეთ დაღლილობას, ფეხზე ვერ ვიდექი, ვითიშებოდი... მეორე დღეს რომ გამეღვიძა, თურმე მთელი ღამე პირდაპირ ტანსაცმელების გორაზე მეძინა, სიცხისგან გაოფლილს... თან ეს საშინელი სიცხე კიდევ უფრო მღლიდა... ჯერ თქვენი რაღაცეები დავალაგე, დედაჩემისაც, ჩავაწყე ყუთებში და მოვიშორე. მერე დანარჩენს მივადექი. ყოველ დღე უფრო და უფრო შევდიოდი აზარტში ამ ძველი ნივთების გადმოქექვისას, რომლებიც ათას რამეს მაგონებდნენ... მერე ვყრიდი, ვყრიდი, ვყრიდი დიდი სიამოვნებით... თეთრეული, ძველი, ყვითელი რომ შეპარვოდა, მაგონებდა იმ წლებს, იმ ცხოვრებას... ყვავილებით, ბლებით და ქლიავებით, პატარა, საშინელი  გვირილებით მოხატული... მერე ჟატის თეთრეული, თურქული, ბაზრობაზე ნაყიდი, ხარისხის გამო უფრო ძველივით რომ გამოიყურებოდა ვიდრე ის, “კომუნისტურები”... ვყრიდი ნივთებს, სერვიზებს, ჭიქებს, დოქებს, დაწნულ კალათებს, ჩანგლებს და დანებს შავი ტარებით, ყველა ოჯახში რომ მოიძებნება ისეთებს, სამზარეულოს ამ მთელ “ხლამს”, დაჟანგებულებს, ძველ პლასტმასებს, გული მერეოდა მათი შეხებისგან... მახსენდებოდა, საიდან ვათრევდით ხოლმე, მოსკოვიდან, ჩეხეთიდან, ფეერგედან... 

კვიპროსიდან ჩამოტანილი კრუასანების ყუთები, ჰოლანდიური პეჩენიების ყუთები, ღილებით და ძაფებით სავსე, ძველი ბეწვის “ლოსკუტები”, ჩატენილები პარკებში, რეზინის სათამაშოები, ძველი ბარბები, გოგოების და ლუკას ტანსაცმელი, დიდ პარკებში, შენახული მათი შვილებისთვის... გაყვითლებული... ვინღა ჩაიცმევს იმ ხავერდის კაბებს, მოქარგული საყელოებით... ღმერთო, რეებს ვაცმევდი... პინკ-პონგის ჩოგნები აგარაკისთვის, ავსტრიული ქვაბები, გახუნებული ადიდასის ჩანთები, დასაკეცი ხის სკამები, ვერცხლისფერი ნაძვის ხე, გერმანული სათამაშოები, ამერიკიდან ჩამოტანილი სანტა-კლაუსი, გახუნებული ხელოვნური ყვავილები, თურქული, ძველებურ სტილში ჩარჩოები, პირველად რომ ჩამოიტანე და ყველას ანტიკვარი ეგონა, დამტვერილი პლასტმასის პალმა, ბებიაჩემის შლაპები, ძველი ღამის პერანგები, დედაჩემმა რომ იცოდეს, მომკლავდა, გულს მირევდა რომ ვუყურებდი... კუბური სიგარები, შენი, ძველისძველი, წვერის საპარსი, იაპონური კომბაინი, მაშინ რომ არავის ქონდა... 

მერე წიგნების კარადას მივადექი. ყველაზე რთული იმ წიგნების გადაშლა და გახსენება იყო. საათები ისე გადიოდა, ხელში ბავშვობის საყვარელი სათავგადასავალო რომანები მეჭირა და ვერ ვწყდებოდი... ვინღა წაიკითხავს... ბავშობაში საყვარელ მომენტებზე გამხმარი ყვევილები იყო ჩადებული... ვიტოვებდი მარტო იმას, რაც ყველაზე მეტად მიყვარდა. დანარჩენი, ყველაფერი, საბჭოთა ინტელიგენციის კაბინეტებში კედლის დეკორის შესავსებად გამოშვებული მეჩვენებოდა. გადავყარე მთელი სამედიცინო ენციკლოპედია, მერე დანარჩენიც მივაყოლე, ტყუილებით გატენილი ტომები... ღმერთო, რა სიცრუეში ვცხოვრობდით... 

ყველა კაბა გადავყარე. ერთი დიდი ჩემოდანი ვნახე, იმ კაბებს ვინახავდი, რომლებიც ადრე მეცვა ხოლმე. გოგოებს ვუნახავდი ვითომ. ყველა კაბა რაღაც დღეს მახსენდებდა. ჩემი საქორწილო კაბა გახსოვს? 

(სანდრო არც ტრიელდება, ისე უკრავს თავს).

ჭრელი კაბა, პირველი სტიპენდიით ნაყიდი ბულგარეთში? პირველად შენთან ერთად... გახსოვს?

ის ღვინისფერი კაბა? ლადოს და ნინას ქორწილში?

სანდრო:

9 აპრილის ღამე იყო. პირდაპირ ქორწილიდან წავედით...

ანა:

ქუსლი მომტყდა, რომ გამოვრბოდით...

მოკლედ... არ შემეძლო მათი ყურება. ყველა გადავაგდე. არ მინდოდა გოგოებზე წარმომედგინა. არ მინდა მათ ჩემი ბედი გამოყვეთ...

პარალელურად, სოსო დავიბარე და ავეჯის დაშლა ვთხოვე. იმიტომ, რომ ვერ გავიტანდით ამხელა ბუფეტს, ამხელა კარადებს, საწოლს, მაგიდას. სამი დღე შლიდა. მე მთელი დღე ვალაგებდი, საერთოდ არ გავდიოდი გარეთ, მაღაზიაშიც სოსოს ვუშვებდი... გავდიოდი  მარტო ღამით, ტაქსით, გადასაყრელად... შუადღეზე საჭმელს ვაკეთებდი, სოსოს ვაჭმევდი, ვუშვებდი და მე ვაგრძელდებდი. მეორე დღეს რო მოდიოდა, ხედავდა დაცოტავებულ სახლს, მსაყვედურობდა: ქალბატონო ანა, გადაგატანინებდით, რატომ არ მეუბნებოდითო... მაგრამ არ მინდოდა... არავისი დახმარება... ტელეფონი გამორთული მქონდა, არავისთან არ მინდოდა ლაპარაკის, არავის ვეკონტაქტებოდი... ყოველ დღე რომ ცოტავდებოდა ნაგავი სახლში, მიხაროდა... საღამოს, როცა  მუშები რო მიდიოდნენ, ფანჯრებს ვაღებდი, ჰაერი ტრიალებდა ოთახებში, ნელ-ნელა სიცარიელე იგრძნობოდა და ისეთ თავისუფლებას ვგრძნობდი.... არაფერზე გული არ მწყდებოდა! უცბად, მივხვდი, რომ ის ნივთები, რომლებსაც ადრე რაღაც ფუნქცია ქონდათ, რაღაც საჭირო ოყო, არაფერში არ მჭირდებოდა, მახრჩობდა, მკლავდა! ყველაფერი რაღაცას მაგონებდა და აღარ მინდოდა ეს მოგონენები... ყველაზე ძვირფასი რაც მქონდა, ერთ პატარა მუყაოს ყუთში ჩაეტია, რომელიც ნინასთან ჩავკეტე კარადაში. და მორჩა.

სიჩუმე.

სანდრო:

(ტრიალდება) 

რა დევს მაგ ყუთში?

ანა: 

წერილები. ბლოკნოტები ჩანაწერებით. ფოტოები. სამახსოვრო მაკულატურა იმ ადგილებიდან, რომლებიც ძვირფასია ჩემ მოგონებებში. მისალოცი ბარათები. ყველა დღესასწაულზე ბარათებს ვწერდით თურმე ერთმანეთს. იცოდი? ბავშვები ჩვენ, ჩვენ მათ, მე დედაჩემს და მამაჩემს... ახალი 1987 წელი, მერე 92, 95, 97, 98, ახალი საუკუნის დადგომა... ისეთი სასაცილოა, ბარათების დიზაინი რომ იცვლება, ჯერ რუსული ზღაპრების გმირებიანი ნახატებით, მერე ჩვენი ჩამოტანილები საზღვარგარეთიდან... კიდევ გოგოების დღიურები ვიპოვე... და წავიკითხე...

სანდრო: 

არ შეიძლება, არ იცი...

ანა: 

უცნაური იყო. ისე ამოტივტივდა ის რამოდენიმე ზამთარი, რომლებიც უკვე აღარც მახსოვდა... და სხვანაერად დავინახე რაღაცეები...

სანდრო: 

ბავშვების დღიურებიდან?

ანა: 

მამაჩემი რომ მოკვდა გახსოვს ეგ წელი? მაგ წელს ჩვენ დაშორებულები ვიყავით ცოტა ხნით...

სანდრო: 

მახსოვს.

ანა: 

ხოდა, ამ დღიურში, ნუცა წერს... ძალიან საყვარელია... ნუ ძირითადად თავის სასკოლო ამბებს აღწერს, იმ ამბებით არის მოცული, მაგრამ თან უცბად რაღაც ისეთი ფრაზები აქვს... და ამ ფრაზებით იმდენ რამეს ხვდები... 

სანდრო:

მაგალითად?

ანა:

მაგალითად, ნოემბერია. ნაომარი თბლისი. ცივა... ხო ამას სულ წერს, რომ სკოლაში ცივა, მერე სახლშიც ცივა... მოკლედ, აღწერილი აქვს ეს დღე, მამაჩემი რომ კვდება. შენებთან რჩებიან სამივე. და შენც იქ ხარ როგორც ჩანს. უწერია, რომ სულ მირეკავენ, ვენატრები სამივეს... ახლა თვეები ისე გადის, რომ ერთ სახლში ვცხოვრობთ და საერთოდ არ ვლაპარაკობთ და მაშინ... მოკლედ, აღწერს, რომ სახლში შენც მოწყენილი ხარ, ამ პანაშვიდის დღეებში, და მათ კიდევ სახლი ენატრებათ. დღისით პანაშვიდებზე მოგყავს, მერე მე ვრჩები დედაჩემთან და შენ ისინი მიგყავს უკან... მერე გასვენების დღეს აღწერს, და ბოლოს უწერია ასეთი ფრაზა: “ მოგვიყვანა მამამ ბებიასთან. მერე დედა და მამა ერთად წავიდნენ. შერიგდნენ”. მეტი არაფერი. ეს ერთი ფრაზა. გამაჟრიალა, რომ წავიკითხე. იმდენი რამე გამახსენდა. მამაჩემის სიკვდილმა როგორ მარტო მაგრძნობინა თავი. ისეთ უმწეობას ვგრძნობდი. კიდევ ერთხელ დაინგრა ყველაფერი ჩემს გარშემო. შენც ისევ დრო იხელთე... და შევრიგდით...

სანდრო: 

რა საზიზღარი ენა გაქ... დაუნდობელი...

პაუზა.

ანა: 

იცი რომ ვკითხულობდი, დავფიქრდი, და მივხვდი, რომ მართლა საერთოდ არ ვიცნობთ ჩვენ შვილებს...

პაუზა.

კიდევ მივხვდი, რომ ცხოვრება სულ დანაკარგებისგან შედგება... მეხსიერება კი პერიოდულად იმას გიბრუნებს, რაც გქონდა, და აღარ გაქვს. რა სისასტიკეა... ის, რაც მნიშვნელოვანი იყო, და დაკარგულად ჩავთვალე, იმ ყუთში მოვათავსე. და დანარჩენი აღარაფერი იყო საჭირო.

სანდრო: 

“იმისთვის, რომ თავიდან რაღაც მოიპოვო, უნდა იცოდე, რომ ის დაკარგულია. იმისთვის, რომ სამყარო გადააკეთო, უნდა გესმოდეს, რომ ის დასრულდა...”

(ანა შეხედავს)

ჩემის სიტყვები არ არის. სადღაც წავიკითხე და დამამხსოვრდა...

სანდრო ანას უყურებს. მერე უახლოვდება. ძალზედ ახლოს მიდის.

სანდრო: 

მე შენ მკვდარი მახსოვხარ.

ანა ხმას არ იღებს. უყურებენ ერთმანეთს.

ერთხელ, შუადღეზე მოვედი სახლში... სამსახურიდან ადრე წამოვედი. ბავშვები სკოლაში იყვნენ. იწექი. ლამაზი და მკვდარი. შენ ვერ მხედავდი. მაშინ მივხვდი და დავინახე შენი შუადღეები. როცა სახლში არავინ იყო...

ანა: 

მარტო ეგეთი გახსოვარ?

სანდრო შორდება ანას.

ანა:

მთელი ღამე მხიარულება, არ გახსენდება? შენი სახლი ვარანცოვზე... რას ვჭამდით? როცა ვიხსენებ... მთელი ღამე ლაპარაკი, სიცილი, ყველაფერი ის, რაც ასე გვიყვარდა... რა ახალგაზრდები ვიყავით... სად მქონდა ამდენი ენერგია... მერე ღამის მოლოდინი მახსოვს, რომ არ იცი რა გელის წინ... დიდი იმედები... მერე ეს სახლი, სტუმრები ჩვენს სახლში, მეგობრები... რა ბედნიერი ვიყავი...

სანდრო: 

გარეთ 90-იანები...

ანა: 

და შენ რეები მითხარი დღეს? ის რასაც ყოველ დღე ვისმენ... და ვეღარ ვუძლებ. გიკვირს? 

ჩემი ახირება გგონია ეს გაშორება... როდის ვიყავით ბედიერები, იმასაც კი ვეღარ იხსენებ... ისევ მე გავიხსენე, ხედავ? დავვაადდი და გავნადგურდი მთელი ეს წლები... მახსოვს, ზოგჯერ ისე ცუდად ვიყავი ხოლმე... შენ ამ დროს მოდიოდი, ან ჩამოდიოდი საიდანმე, ასაკი გემატებოდა და გიხდებოდა, მე თავს საშინლად ვგრძნოდბდი... და რაზე მეკიდებით, ყველა... რომ ამდენი წელი, რაც ვაგროვე, ვაკეთე, ვინარჩუნე, ვფიქრობდი, რომ ეს იყო ყველაზე მნიშვნელოვანი? ვფიქრობდი, რომ ეს იყო უფრო მთავარი, ვიდერე ჩემი ამბიციები, რომლებიც სხვათა შორის შენ რომ შეგხვდი, ძალიან მალე გამოვემშვიდობე? იმიტომ, რომ მეგონა, ეს ოჯახი იყო მთავარი? არც ამის შენება გამოვიდა... მეც აგერ ნახევარი ცხოვრება გამივიდა... და ერთი უბედური ქალი ვარ, რომელსაც ყველა გიჟად მიიჩნევთ... არაფერი აღარ მინდა... ყველაფრის ხალისი დაკარგული მაქ... აღარც ჩაცმა მაინტერესებს, არც არაფერი... გოგოები... გოგოები გათხოვდებიან, ლუკა აქ ჩამომსვლელი აღარ არი, შენც კარგად იცი... სანამ მივხვდებოდი ცხოვრების რითმს, იმდენი დრო გავიდა... როცა აზრზე მოვედი, უკვე გვიანი იყო... ზოგჯერ ვფიქრობ, რომ უნდა წავსულიყავით, რატომ არ წავედით? უნდა წავსულიყავით და აღარ დავბრუნებულიყავით ამ ქვეყანაში... ხომ ვიცოდით, რომ აქ კიდევ დიდხანს არაფერი შეიცვლებოდა... უბრალოდ, ადრე სულ მეგონა... უფრო სწორედ, აქედან წასვლა ვერ წარმომედინა... შენც ასეთივე შემხვდი...

მერე მივხვდი, რომ ილუზია ყოფილა ეს ყველაფერი. ტყუილი წვალება. არც შენთან გამოვიდა არაფერი, და ჩემი ცხოვრებაც გავიდა... 

პაუზა.

ანა: 

ჩემი თავი პირველად მომენატრა. ამდენი ხნის შემდეგ. აღარც მახსოვდა და რომ გამახსენდა, მომენატრა. გამახსენდა. ჩემი შეგრძნებები. კანი როგორი მქონდა. თმაზე ხელს რო ვისვამდი, ის გრძნობა. სარკეში რომ ვიყურებოდი... სანამ შეგხვდებოდი რა სავსე ვიყავი... მერეც... მერე რა დაგვემართა? რატომ დაიწყო ეს ომი?

სანდრო ხმას არ იღებს.

მივხვდი, რომ ის ყველაფერი არასოდეს აღარ დაბრუნდება. არასოდეს! სულ ასე იქნება. სულ. სულ. რა საშინელებაა, სანდრო! ბავშობაში უსასრულობის განცდა მახსოვს, პირველი საშიში გრძნობა იყო, რომელიც განვიცადე... გრძნობა იმის, რომ რაღაც სულ გაგრძელდება, სიკვდილი მაგალითად... ის, რომ ჩემი თავი, რომელიც გამახსენდა, აღარ განმეორდება, არასოდეს, იმ სიკვდილის განცდასავით იყო... ძალიან მწარე. ისეთი მტკივნეული იყო... ისეთი მტკივნეული... 

მახსოვს, 18-ის რო ვიყავი, 26-ისაც მახსოვს ჩემი თავი, მერე 34-ის, კიდევ და კიდევ, და კიდევ... მერე აღარ მახსოვს... უფრო და უფრო რთული ხდებოდა... ჩემ თავს უფრო და უფრო ძნელად ვპოულობდი... და ეს ტკივილს მაყენებდა...

ანა ჩერდება. ცოტა ხანი ხმას არ იღებს.

ანა:

მგონია, რომ დავიმსახურე ის, რომ რაც დამრჩა, ის წლები მშვიდად ვიცხოვრო. მინდა, რომ სამსახურიდან რომ მოვალ, არავინ მაწუხებდეს, ჩემი კუთხე მქონდეს, მინდა თავისუფალი ვიყო!

სანდრო: 

და დედაშენი?

ანა: 

დედაჩემი! დედაჩემის ბრალია ასეთი რომ ვარ! დამაავადა! და თქვენ ყველამ ხელი შეუწყეთ!

სანდრო: 

ამაზრზენი ხარ!

ანა: 

შენ ვერ მიხვდები ამას! შენ ვერ მიხვდები, რას ნიშნავს ერთმა ქალმა, რომელმაც დაკარგა ახალგაზრდობა, ერთ სახლში უყუროს მეორეს, რომელიც იბრძვის, რომ არ დაკარგოს ის, რაც  უკვე სინამდვილეში დაკარგული აქვს!

სანდრო: 

რეებს ლაპარაკობ! უკვე ჭკუა აღარ მოგეკითხება!

ანა: 

რა გინდათ ჩემგან! თავი დამანებეთ!(იმეორებს და ყვირილში გადადის) რა გინდათ ჩემგან! თავი დამანებეთ! რა გინდათ ჩემგან! თავი დამანებეთ!

სანდრო:

(ანასთან მიდის, ცდილობს გააჩეროს) 

ანა! გაჩერდი, გთხოვ!

ანა:

(ცდილობს სანდროს შეეწინააღმდეგოს, ყვირის) 

აღარ შემიძლია! დავიღალე! იცი, რომ მხვდებიან და მეუბნებიან რა ახალგაზრდულად გამოიყურები, საერთოდ არ გეტყობაო ასაკი, ისევ ისეთი ხარო როგორც ინსტიტუტში, ადრე მიხაროდა! და ეხლა აღარ მიხარია! მაღიზიანებს! მეზიზღება! იმიტომ, რომ კიდევ უფრო საშინელებაა იმის განცდა, ახალგაზრდად გამოიყურებოდე და შიგნიდან მოხუცად გრძნობდე თავს! ბებერი ვარ! დედაჩემზე ბებერი!

სანდრო გაარტყავს. ანა გამოფხიზლდება. თვალები ანთებული აქვს.

ანა: 

ჩემი ცხოვრება არასწორად წავიდა, იმიტომ, რომ არ ვიცოდი, როგორ უნდა წარმემართა... ამით მაჩერებდი, როგორც ახლა. იმიტომ, რომ იცოდი, ამ მდგომარეობაში ჩაგდებით შემინარჩუნებდი... მაგრამ ახლა ასე აღარ იქნება. 

ანა: 

როგორც იმ სიზმარში... მიუხედავად იმისა, რომ ტარება არ ვიცი... ვიცი, ის, რომ არ უნდა გავჩერდე... მე ეხლა თუ გავჩერდი, ეს დასასრულია! 

სანდრო ხელს უშვებს. ცილდებიან ერთმანეთს.

ანა: 

მე ეხლა ვეღარ გავჩერდები, სანდრო! მე ეხლა ვეღარ გავჩერდები, სანდრო! 

წვიმის ხმა. დიდხანს არიან ჩუმად. ანა წყნარდება.

სანდრო: 

დღეს დაგინახე იქ... იქით იდექი, ქალებთან... 

ანა: 

შენ?.. შენ იქ რა გინდოდა? შენ ხომ მას არ იცნობდი?.. 

სანდრო: 

არა. არ ვიცნობდი.

ანა: 

აბა რა გინდოდა, რატომ მიხვედი?

სანდრო: 

არ ვიცი... მინდოდა მკვდარი მენახა. რომ გავიგე ჩამოასვენესო, მომინდა მენახა. მკვდარი მაინც. ისე არასდროს არ მყავდა ნანახი. მარტო შენი მონაყოლიდან. და ესე ვიღაცეების...

პაუზა.

სანდრო: 

განიცადე?

ანა: 

არა.

სანდრო:

არა?

ანა:

არა. ერთი ადამიანის სიკვდილს ორჯერ ვერ განიცდი. ის ერთხელ უკვე მოკვდა. ჩემთვის. ამიტომ ეს ამბავი ემოციების გარეშე მივიღე.

სანდრო: 

მე მეგონა... (პაუზა) მე მეგონა დღემდე გიყვარდა... 
ანა: 

მე ის მიყვარდა, რაც არასოდეს არ არსებობდა. მიყვარდა ჩემი თავი იმ პერიოდში, როცა მასთან მქონდა ურთიერთობა, როცა ცოცხლად ვგრძნობდი თავს. სიყვარული... სიყვარული, შეიძლება მერე შენთანაც იყო... არ ვიცი... მაგრამ ის, ის რაღაც აღარ განმეორებულა არასოდეს...

პაუზა.

ანა: 

ყოველთვის აჩრდილივით არის ხოლმე მისი ხსენება...

სანდრო: 

დღესაც აჩრდილს გავდა, აჩრდილის გვამს უფრო სწორედ. რას შვებოდა იქ, რამე იცოდი მის შესახებ?

ანა: 

დიდი არაფერი. გოგოები ამბობდნენ არავინ ყავსო, პენსია აქვს და ისე ცხოვრობსო. წერდა თურმე რაღაცეებს, ეხლა გოგის ნდომებია რომ გამოვცემო... 

სანდრო: 

რას წერდა?

ანა: 

რაღაც... რომანს მგონი... “მკვდრები” ქვიაო. ნანა შაყირობდა, ალბათ ჩვენს ახალგაზრდობაზე წერს, ჩვენი თაობა ხომ მკვდარი თაობა არიო...

სანდრო: 

ნეკროლოგებს წერდა ეგ ჩემისა... 

ანა:

კარგია, რომ ბიჭებმა მაინც ითავეს ეს გადმოსვენების ამბავი... საწყალი დედამისი... კიდევ კარგი არ მოესწრო ამ ამბვს... დღეს რომ ვუყურებდი როგორ იწვა... ვიფიქრე... რომ მართლა რაღაც დამთავრდა...

პაუზა.

სანდრო: 

როცა არიან ორნი, იქ ყოველთვის მესამეა, რომ ორნი გადარჩნენ ამ სამიდან. რომლებიც გადარჩებიან ისინი არიან ორნი... 

ანა: 

ეს რა ჩართვები გაქვს ამ საღამოს... 

სანდრო არ პასუხობს.

ანა:

მთელი ცხოვრება ხომ არ შეიძლება ეჭვები გღრღნიდეს ადამიანზე, რომელთანაც მხოლოდ ერთი ღამე გავატარე, ისიც ერთხელ და პირველად და ვერ მაპატიო ეს! 

პაუზა.

სანდრო: 

რამდენი ხანი არ გყავდა ნანახი?

ანა: 

ვითომ არ იცი... 

სანდრო: 

არასოდეს გინახავს მას მერე, რაც წავიდა? 

პაუზა.

ანა: 

ერთ ზაფხულს მე, ნინა და ბავშვები წავედით ზღვაზე.

შენ სადღაც იყავი წასული, არ მახსოვს...

სანდრო: 

გერმანიაში.

ანა: 

გერმანიაში? რა იცი, რომელ ზაფხულზე ვლაპარაკობ? 

სანდრო ზურგს აქცევს.

ანა:

ხო, ნუ ალბათ. მოკლედ, რომ ჩავედით, ბათუმში არ წავედით, სიწყნარე გვინდოდა. წავედით ბუკნარში. მოკლედ, იქ, ერთ საღამოს მე და ნინას ჩემი კურსელი შეგვხვდა, მაია ჟღენტი. თვითონ ბათუმში ისვენებდა და საცურაოდ იყვნენ წამოსულები ის და მისი მეგობარი იმ დღეს. გაგვეხარდა ერთმანეთის ნახვა, ვიჭორავეთ რაღაცა... უცბად ეს ჟღენტა ამბობს, რომ ზურა ვნახე ბათუმშიო. გაგვიკვირდა ძალიან, ყველამ ვიცოდით მაშინ რომ ზურა წავიდა და წავიდა... რაღაც საქმეზე ყოფილა ჩამოსულიო ჟღენტამ და ერთი და იგივე სასტუმროში აღმოვჩნდითო. და ახსენა სასტუმრო. ეს მაია ერთი დღის მერე თბილისში მოდიოდა... იმ ღამეს არ მეძინა. ვალაგებდი გეგმებს, როგორ წავიდოდი მეორე დღეს ბათუმში ისე, რომ ნინა ვერაფერს მიმხვდარიყო. ის დღე როგორ გავიდა არ მახსოვს. ის ღამეც. წინა საღამოს ნინა რომ დაწვა, ტაქსი ვიპოვე და  შევუთანხმდი, რომ ბათუმში წამიყვანდა. დილას ავდექი თუ არა, ნინას ვუთხარი ბათუმში რაღაც საქმე მაქვსთქო, არ მახსოვს რა მოვიგონე. და წავედი. ცოტა რომ გავცდით ჩვენს სახლს, ტაქსს გზად გავაჩერებინე, პლიაჟზე ჩავედი და კაბინაში ტანსაცმელი გამოვიცვალე. კაბა ჩავიცვი. თმები დავისველე და გზა გავაგრძელე. ბათუმში რომ ჩავედი, ტაქსს სხვა ქუჩაზე გავაჩერებინე. და იმ ადგილისკენ ფეხით წავედი, სადაც ეს სასტუმრო იყო. ხო უნდა გამეთამაშებინა, რომ შემთხვევით მოხდა ეს შეხვედრა. გული ისე მიცემდა, მეგონა ამოვარებოდა. ყველა სარკეში, ყველა ვიტრინაში ჩემ თავს ვუყურებდი, ბავშვების გაჩენის მერე უკვე რამოდენიმე წელი იყო გასული, უკვე ვკარგავდი შეგრძნებებს... მაგრამ იმ დღეს ყველა ჩემი არეკლილი გამოსახულება მომწონდა... თავი ძალიან მიმზიდველი მეჩვენებოდა, მაღაზიების, აფთიაქების, მანქანების შუშებში... ბავშვები, ნინა, საერთოდ არაფერი მახსოვდა, ერთადერთი სურვილი მქონდა რომ ის მენახა. გამოჩნდა სასტუმრო. მივდივარ ამ სასტუმროსკენ, და უცბად, ვხედავ, გამოდის... შორიდანვე ვიცანი, არ შეიძლებოდა შემშლოდა... ვიღაცასთან ერთად მანქანაში ჯდება და მიდის. არ ვიცოდი რა მექნა. გავშეშდი შუა მოედანზე. ვერ ვხვდებოდი, უკან წამოვსულიყავი, დავლოდებოდი, ტირილი მინდოდა. ბოლოს, გავბედე და შევედი სასტუმროში. კონსიერჟს მისი სახელი და გვარი ვუთხარი. მითხრა, ცოტა ხნის წინ წავიდა, რამე ხომ არ დავუბაროო. ვუთხარი, არათქო. ერთადერთი ის ვიკითხე, სად ჭამსთქო. მითხრა დილაობით აქ საუზმობს და მერე აღარ მოდის, გვიან საღამომდეო. მოკლედ იმ საღამოს სახლში დავბრუნდი. გაღიზიანებული. ნინა ტყუილებით ავავსე. გადავწყვიტე, რომ დავისაჯე. რომ ეს ნიშნავდა, არ უნდა მენახა და ა.შ. ყველა და ყველაფერი მაღიზიანებდა. მაინცდამაინც მაგ დღეს ნინას კლასელები იყვნენ ჩამოსულები და ჩვენ ვერანდაზე ღვინის დალევა მოუნდათ. ისე მაღიზიანებდნენ და მიშლიდნენ ნერვებს, ვერ ვუყურებდი... ვბრაზდებოდი, რომ იქ ვიჯექი, მათთან ერთად, გათხოვილ, დაოჯახებულ ქალებთან... მათთან ერთად მათი ნაწილი ვიყავი, ყვირილი მინდოდა, ვბრაზობდი, რომ დავტოვე ჩემი ოცნება იმისთვის, რომ ვყოფილიყავი ცოლი? როგორც ისინი? რომ ვწვებოდი, უკვე გადაწყვეტილი მქონდა, რომ მეორე დღესაც წავიდოდი. იმ საღამოს დავლიე. დილას გვიან გამეღვიძა. სიცხისგან უკვე დაღლილს. წამოვხტი, ნინას ბავშვები სანაპიროზე ყავდა გაყვანილი. წერილი დავუტოვე, იგივე ტაქსი ვიპოვე და გამოვიქეცი. ვერც ჩაცმა მოვასწარი, ვერც ვერაფერი... ერთადერთი იმაზე ვდარდობდი, რო საუზმეზე მიმესწრო მისთვის. სასტუმროში რომ შევარდი, იგივე კონსიერჟი შემხვდა და სასადილოსკენ ხელით მიმანიშნა. შევარდი სასადილოში. უკვე მაგიდიდან დგებოდა. რომ დამინახა, გაიღიმა. იგივე ღიმილი. ზუსტად იგივე ყველაფერი. ერთ წამში დამიბრუნდა ახალგაზრდობა, ზღვა, ჩემი კანი, ყველა შეგრძნება, ყველაფერი პირველი ჩემ ცხოვრებაში. მინდოდა მივარდნოდი, ტუჩებს შევხებოდი, სუნი მეგრძნო... ვერ ვთოკავდი თავს და ამ ყველაფრისგან გაშეშებული ვიდექი. უბრალოდ ვიღიმოდი. ისე ვიყავი აღზნებული, მეგონა გული წამივიდოდა... მოკლედ, ჩვეულებრივად თბილად და მეგობრულად მივესალმეთ ერთმანეთს. ვუთხარი, რომ შემთხვევით გავიგე აქ რომ იყავი და მოვედითქო. კონსიერჟს უკვე ეთქვა, რომ წინა დღეს ახალგაზრდა ქალი გეძებდათ და მივხვდი, შენ იქნებოდი, ამ სეზონზე აქ არ არი ძნელი წარმოსადგენი რომ შეგხვდებოდიო... საღამომდე დრო როგორ გავიდა არ მახსოვს. ალბათ ერთ წამში და ეს ერთი წამი იყო მთელი ცხოვრება, არა, ის 15 წელიწადი, რაც ნანახი არ მყავდა. მითხრა, რომ დღე ისე გავატაროთ როგორც გინდა, შენ აირჩიეო რა ვქნათო. არც ვიცოდი რა როგორ უნდა მეთქვა. ერთადერთი, მახსოვს, რომ საერთოდ არაფერი მახსოვდა. მარტო მას ვხედავდი. მეტი არაფერი.

მთელი დღე ვისეირნეთ. მერე რაღაც კაფე ვიპოვეთ და იქ დავჯექით. რაღაცეები შუკვეთა. ვერაფერი ვჭამე. ვერც დავლიე. მერე ვნანობდი, რომ დამელია, იქნებ ცოტა უფრო გავთამამებულიყავითქო. დრო ისე გავიდა ვერ გავიგე. ყველაფერზე ვილაპარაკეთ, ყველაფერი მოვუყევით ერთმანეთს. ყველაზე საინტერესო იცი რა იყო? ვიჯექი, ვუყურებდი და ვფიქრობდი, რომ მე გაზრდილი ვიყავი, ის კი ისეთივე დარჩა... ისევ ისეთი ახალგაზრდა იყო. ისევ ისე მინდოდა, რო ვუყურებდი... ყველაფერი საშინლად მიზიდავდა მასში... ეგ მახსოვს... ყველა ჟესტი, მიხვრა-მოხვრა, რასაც ეხებოდა, რასაც აკეთებდა... ეხლა მეცინება, რომ მახსენდება...

სანდრო: 

რატომ მიყვები...

ანა: 

მინდა. 

პაუზა.

დიდხან ვიჯექით. ძალიან დიდხანს...

რამდენჯერ დამიტრიალებია ეს სცენა თავში.  და სხვადასხვანაერი განვითარებით. ისეთი უცნაური იყო... თან დაძაბული ვიყავი, და თან მოშვებული... იცი რა იყო? რაღაცნაერად გახსნილად ვგრძნობდი თავს. აღარ მრცხვენოდა ჩემი სხეულის, რომ ვუყურებდი, მახსენდებოდა, როგორ იყო მასთან ურთიერთობა ადრე... მაშინ პატარა ვიყავი, არაფერი ვიცოდი, გამოუცდელი... მასთან ერთად რომ ვიყავი ფეხების, ხელების, მუცლის, მკერდის, დაფარვა მინდოდა ხოლმე. შარფებში ვიბლანდებოდი. და იქ, იმ მომენტში, უკვე ქალი ვიჯექი მის წინ, რომელიც ნებისმიერ ურთიერთობაზე წამსვლელი ვიყავი, წამსვლელი კი არა ამისთვის მისული მის სანახავად და ეს საშინლად მომწონდა... და უცბად, უცნაური რამ მოხდა... მივხვდი, რომ ჩემს წინ ჩემი ილუზია იჯდა, ჩემი ბავშობის ილუზია, მივხვდი, რომ მე ბევრად დიდი, გამოცდილი, საინტერესო ვიყავი... ჩემს უკან, სახლში ბავშვების ოთახიდან გამოსული მათი ძილის სუნი გამახსენდა. მის უკან კი სიცარიელე დავინახე. იმ მომენტში მივხვდი, რომ იმ მომენტით, იმ ერთი წამით ტკბობა მინდოდა. უბრალოდ გაცოცხლება მინდოდა და ამისთვის ის მჭირდებოდა. მეტი არაფერი. 

პაუზა.

მეღიმებოდა, როცა ყვებოდა, რატომ წავიდა... 

ისე ეხლა რომ მახსენდება, მაშინ ძალზედ იმოქმედა რაც თქვა, მერე ხშირად მახსენდებოდა ხოლმე მისი საუბარი, მერე უკვე... და ვაანალიზებდი... 

მაგალითად, რას ამბობდა იცი? წავედი იმიტომ კი არა, რომ რაღაც დიდი მიზნები და ამბიციები მაქ, და აქ ამას ვერ განვახორციელებ და ამისგან დათრგუნვას გავექეცი, გამოვემშვიდობე ჩემ ოცნებებს და იმედებს, იმას, რომ რაღაც განსაკუთრებულს შევქმნი და მივაღწევო... უბრალოდ ადამიანურად ცხოვრება მინდოდა და აქ, ეს შეუძლებელიაო. რამის გაკეთების საშუალებაც თუ მომეცემა, რომ ჩემი შემოქმედებითი მხარე დავიკმაყოფილო, ჩავთვლი, რომ ძალიან გამიმართლაო. მახსოვს, რომ ვუსმენდი, ცოტა შემზიზღდა კიდეც... იმიტომ, რომ ჩემ წინ იჯდა ადამიანი, რომელიც მეუბნებოდა, რომ უარს ამბობდა იმაზე, რისთვისაც მე ის მიყვარდა, მინდოდა, და ველოდებოდი, შენთან იმ მომენტისთვის უკვე ერთფეროვანი ცხოვრებით გადაღლილი მასზე ვოცნებობდი... უცბად ეს კაცი მეუბნება, რომ ეს ილუზიებია, რომ ამ ყველაფერს, ჩვენ ოცნებებს, რომლებსაც მეგონა მე ვუღალატე და ამის გამო მეზიზღებოდა ჩემი თავი, ის კი ყველაზე წმინდად მიმაჩნდა, იმიტომ, რომ მეგონა ამ ყველაფრის ერთგული დარჩა და უფრო მეტიც, მე დამტოვა, მე მიღალატა, მაგრამ უფრო მნიშვნელოვანს არა, მოკლედ, ეს კაცი ამ ყველაფერს ნაგავში ყრიდა, ჩვეულებრივი, რიგითი ამერიკელის ცხოვრების გამო. ეს ღალატი იყო. ის ვერც ხვდებოდა ამას. სხვა ადამიანი იჯდა ჩემს წინ. რომელიც მე არ მიყვარდა. და მოკვდა ჩემთვის. არადა ეხლა, რომ ვუფიქრდები, რა სულელი ვიყავი. არ ჯობია ჩვეულებრივი ადამაინის ბედნიერი ცხოვრებით იცხოვრო იქ, ვიდრე დატანჯულმა აქ, იმის შეგრძნებით, რომ შენ ცხოვრებას რასაც თხოვდი ის ტყუილი და ილუზია ყოფილა? 

პაუზა.

ანა: 

ფაქტია, რომ ვერ იპოვა ეს რიგითი ადამიანის ბედნიერებაც... ისევე როგორც მე ვერ ვიპოვე განსაკუთრებულის... ბოლომდე ვარსკვლავებისკენ ხელებაშვერილი დავრჩი, იმდენად არ მინდოდა ხელები მიწაში მქონოდა... 

სანდრო:

მერე რა მოხდა?

ანა:

მერე რა მერე... მერე საღამოვდებოდა... გამომაცილა სადგურამდე. ტაქსში ჩავჯექი და წამოვედი...

სანდრო გაკვირვებული ტრიალდება ანასკენ. ანა აგრძელებს. 

ანა:

რამდენჯერ მინანია იცი...

სანდრო:

რა თქვი?

ანა: 

მინანია, რომ წამოვედი სანდრო, და არაფერი მოხდა... მეორე დღეს თბილისში მოვდიოდით. რა იყო, რატო გაქვს ეგეთი გაკვირვებული სახე, შენ რა გეგონა?

სანდრო სიგარეტს უკიდებს. ჩუმად არიან დიდხანს.

სანდრო: 

მახსოვს რომ ჩამოხვედით... ეგ დღე ძალიან კარგად მახსოვს. სახლში რომ შემოხვედით, უცბად ვერ გიცანი. გაახალგაზრდავებული ჩანდი. რაღაც სიველურე იყო შენს გარეგნობაში ისევ, როგორც მაშინ, როცა გაგიცანი. ეტყობა, მზემ და ზღვამაც იმოქმედა... ბავშვები მაგ ღამეს დედაჩემთან დავტოვეთ...

ისეთი ბედნიერი ჩანდი... ისეთი გახსნილი... ისეთი თავისუფალი... ეჭვებს ვერ ვერეოდი... მეგონა, რომ ეს თავისუფლება სხვასთან შეიძინე... 

პაუზა.

სანდრო: 

2 დღით ადრე... შემთხვევით გავიგე... მივლინებიდან რომ ჩამოვედი... სადღაც გავედით ბიჭები, დასალევად... ნაცნობები შეგხვდნენ, ლაპარაკი ჩამოვარდა ემიგრანტებზე... ახსენეს. მისი მეგობრები აღმოჩნდნენ... მათ თქვეს, ბათუმშიაო. ვიეჭვე, შეიძლებოდა სადმე შეხვედროდი. სახლში რომ წამოვედი. დავრეკე, ნინამ მითხრა ბათუმში წავიდა, ასე თქვა შენთან უნდა დაერეკაო. გავაფრთხილე, არ უთხრა უკვე რომ ჩამოვედი, სიურპრიზი მინდა მოვუწყიოთქო. ღამე იყო. ჩავჯექი მანქანაში და წამოვედი. ნახევარი გზა როგორ გავარე არ მახსოვს, ისეთი სიჩქარით მოვდიოდი, ავარიშიც რომ მოვხედრილიყავი არ მეშინოდა...

ანა ყურადღებით უსმენს.

სანდრო: 

სადღაც გავჩერდი. ტრასაზე. საბურავი გამისკდა. გამოვცვალე. მანქანაში რომ ჩავჯექი, გამოვფხიზლდი. და უკან წამოვედი.  სახლში დავბრუნდი. მთელი ღამე იმაზე ვფიქრობდი როგორ იყავით ერთად, იმ სასტუმროში... ბედნიერები... მთელი გულით მინდოდა მისი სიკვდილი... მეგონა... დარწმუნებული ვიყავი, რომ აღარ ჩამოხვიდოდი... რომ  ბავშვები დაბრუნდებოდნენ მარტო... ერთადერთი სურვილი მქონდა... ერთადერთი... 

(სანდრო ანას შეხედავს)

მინდოდა დაბრუნებულიყავი. ვფიქრობდი, ოღონდ დამიბრუნდეს... ოღონდ დამიბრუნდეს... და ვაპატიებ ყველაფერს. ისე, რომ არასოდეს აღარ გავიხსენებთ ამ ამბავს და არასოდეს ვილაპარაკებთ ამ ღამეზე. 

პაუზა.

სანდრო:

გამთენიისას ჩამეძინა. მთელი დღე მეძინა. კარების ხმამ გამაღვიძა. რომ შემოხვედით... ცუდად გავხდი... ვერ ვდგებოდი... ვერ ვიჯერებდი...

პაუზა.

სანდრო: 

ეხლა ვხვდები, რომ ყველაზე მეტად შენი დაკარგვის მეშინოდა... და ყველაფერს არასწორად ვაკეთებდი... იმიტომ, რომ წაგების მეშინოდა... დავუშვი, რომ დაგკარგავდი... და ყველაფერი გავაკეთე იმისთვის, რომ ეს ჩემ თავზე არ გამომეცადა... აღარ ვიბრძოლე და დაგკარგე ბოლომდე... 

ვიცი, რომ შეიძლება სულ დიდი შეცდომები იყო, მინდოდა, ნორმალური ცხოვრება გვქონოდა და ყველაფერი არანორმალურად წავიყვანე... რომ დრო ძალიან ბერი გავიდა... რომ მოვკალით დროც და ჩვენი თავებიც... მაგრამ ახლა აქ ვარ, ანა... ვდგავარ აქ... შენს წინ... და არ მინდა, რომ კიდევ 30 წლის მერე, ვიფიქრო, რომ ისევ უკან დავიხიე, იმიტომ რომ დასასრული მეგონა, და ამ დროს შეიძლება არ იყო დასასრული. მე შენ მიყვარხარ. და მჭირდები. მჭირდები, რომ გადარჩე. და მეც გადამარჩინო. და თუ შენც იგივეს იფიქრებ, შეიძლება ორივე გადავრჩეთ. მაშინ რამეს კიდევ შეიძლება აზრი ქონდეს. აზრი ქონდეს ამ დაკარგულ ზაფხულსაც, აქ, ამ დაკარგულ ქვეყანაში, შენს გადაყრილ კაბებსაც, წიგნებსაც, მოგონებებსაც, ყველაფერს შეიძლება ქონდეს აზრი... აზრი ქონია იმას, რატომაც შევხვდით ჩვენს გაყიდულ სახლში დღეს, მე და შენ...

სიჩუმე. ორივე ჩუმად არიან. ხმას ვერც ერთი ვერ იღებს. წვიმის ხმა კლებულობს. გარეთ თენდება.

ანა: 

ღმერთო... რომელი საათია? 

სანდრო: 

გათენდა...

ანაც ფანჯარასთან მიდის. ჩუმად დგანან. ზირგით. ერთმანეთის გვერდით.

ანა:

(სანდროს შეხედავს) 

იცი, გამახსენდა...

სანდრო: 

რა... (თითქოს გამოფხიზლდება) რა გაგახსენდა?

ანა: 

რატომ ამოვედი...

სანდრო:

(შორდება. ტელეფონს ეძებს, რომელიც ყუთთან დევს) 

არ იცვლები, არა... 

ანა: 

გამახსენდა რისთვის მოვედი... რას ვეძებდი...

სანდრო:

რისთვის, ანა? მართლა აღარაფერი დაგიტოვებია ამ სახლში...

ანა:

დარჩა...

სანდრო:

რა? რა დარჩა?

ანა თვალს არ აშორებს. სანდრო უყურებს.

ანა: 

შენ.

უყურებენ ერთმანეთს.

ტელეფონი რეკავს. ანა ჩანთას იღებს. ტელეფონს ეძებს. პოულობს.

ანა: 

ხო სოსო! დილა მშვიდობისა გენაცვალე, ასე ადრე რამ გაგაღვიძა ბიჭო... ხო კარგად არიან შენები ყველა... ხო... ხო... მერე? მე ტელევიზორისთვის კარგად არ მიყურებია... აქ ხო არ მაქ... რას ამბობ... კი, აქ არის ყუთი და როცა მოხვალ, წაიღე სოსო... კარგი აბა, დაგირეკავ მერე...

კიდებს ტელეფონს. მერე ისევ იღებს და რეკავს.

ანა:

შენა, სოსო, მისმინე, შენ მალიარკას რამდენ ხანში აკეთებ? ნუ, ვთქვათ აი, ჩვენი სახლის რა... არა, იმათ არა, მე მაინტერესებს... ხო, ყველა ოთახში... 

სანდრო გაკვირვებული უყურებს.

ანა: 

და ჭერი? არა, ჭერიც გამოსაცვლელია, აბა რა... ყველაფერი უნდა გამოიცვალოს... შენ შეგიძლია რო დღეს მოხვიდე სოსო? და დავილაპარაკებდით... ბარემ ჩემ მეუღლესაც გაგაცნობდი... გზები გადაკეტილი იქნება, არა უშავს, რომლისთვისაც  შეძლებ... კარგი ჩემო სოსო, აბა, გელოდები...

სანდრო: 

იქ არ მიდიხარ დღეს?

ანა:

მისმინე, ამ ოთახში იცი რა ვიფიქრე, რო მოიხსნას აი, ეს კედელი...
სანდრო: 

მაგ კედლის მოხსნა ეგრე ადვილი არ არის ანა...

ანა:

რატო ვერ გავიგე...

სანდრო:

კაცო, მე ვარ არქიტექტორი თუ შენ...

ანა: 

კაცების დაპროექტებული ბინაში ხო ვიცხოვრეთ არა და გვენგრევა თავზე, ეხლა მოდი მე მოვიფიქრებ, კარგი, შენ უბრალოდ მომეხმარე, კარგი?.. ან არ მომეხმარო, მაგრამ ხელს ნუ შემიშლი, ყოველ შემთხვევაში...

შუქი ბნელდება. ანას და სანდრო საუბარს განაგრძობენ, მაგრამ ჩვენ მათი ხმები ნელ-ნელა აღარ გვესმის... 

დასასრული.

სექტემბერი, 2015 წ.

